[bookmark: _GoBack]TEMA: DOEN NOU IETS!

Wat vat dit om op te staan vir wat reg is, maak nie saak die gevare nie? Wat vat dit om te staan vir wat reg is, al staan jy alleen?

Kom ons gaan kyk ’n bietjie na een vrou wat presies dit gedoen het.

Ons gaan vandag bietjie stilstaan by een van die mees bekende vroue in die Bybel – Ester!

Die verhaal van Ester vind plaas in Persië, ongeveer 500 v.C. Een van die groot konings van alle tye is in beheer, Ahasveros. Sy vrou is koningin Vasti. Op ’n stadium het hy ’n groot fees vir 180 dae gehou is sy stad Susan. Terwyl hy so bietjie te veel gedrink het, het hy besluit om met sy mooi vrou te spog. Hy beveel haar toe om voor sy gaste te kom paradeer, maar sy het geweier. Die koning was woedend. Sy raadgewers sê toe vir hom dat as dit eers bekend word dat die koning se vrou nie vir om luister nie, gaan die ander vroue in die land ook ophou om na hulle mans te luister – en dit wil mens darem nie hê nie..... So, hy raak toe van haar ontslae! 

Maar toe is hy alleen... ’n Groot soektog is deur die land gehou vir ’n nuwe koningin. So kom dit toe dat Ester, die mooi Joodse meisie, die nuwe koningin word teen haar wil. Ester was ’n weeskind wat deur haar oom, Mordegai, grootgemaak is. Hy het haar verbied om te vertel dat sy ’n Jood is, sodat sy nie daaroor in die moeilikheid kom nie.

Daar was ook ’n ander man in daardie tyd, Haman, wat die eerste minister van Persië geword het. Hy het so baie van homself gedink dat hy almal beveel het om voor hom te buig as hy verbystap. Mordegai het geweier, want jy buig net voor God. Dit het Haman so kwaad gemaak, dat hy besluit het om Mordegai op te hang daarvoor. Maar nie net vir Mordegai nie, Haman het besluit om al die Jode dood te maak hieroor. Kom ons lees wat gebeur toe...

Ester 4:6-17
6Hatak gaan toe na Mordegai waar hy op die plein voor die ingang van die koninklike paleis is. 7Mordegai het hom ingelig oor alles wat gebeur het en van die bedrag wat Haman aangebied het aan die skatkis van die koning om die Jode te kan doodmaak. 

8Hy het ook vir Hatak ’n afskrif gegee van die proklamasie wat in Susan uitgevaardig is om hulle uit te roei. Hatak moes dit aan Ester wys en vir haar alles verduidelik. Hy moes by haar aandring om na die koning toe te gaan en by hom om genade te smeek vir haar volk. 9Hatak het met Mordegai se boodskap na Ester toe teruggegaan.

10Sy het Hatak weer na Mordegai gestuur om vir hom te sê: 11“Elke amptenaar van die koning en die volke in die provinsies van die koning weet dat enige man of vrou wat na die koning toe gaan as hulle nie ontbied is nie, volgens voorskrif net daar doodgemaak word, tensy die koning sy goue septer na so ’n persoon toe uitsteek. 

Dit is nou al 30 dae sedert die koning my laas laat kom het.”
12Ester se woorde is aan Mordegai oorgedra. 13Mordegai het haar laat weet: “Moenie vir een oomblik dink dat jy daar in die koning se paleis gaan vrykom van die lot van die ander Jode nie. 

14As jy in hierdie tyd gaan stilbly, gaan uitkoms en redding vir die Jode van ’n ander plek af kom. Jy en jou familie sal dan uitgewis word. Wie weet of dit nie miskien juis met die oog op ’n tyd soos hierdie is dat jy koningin geword het nie!”

15Ester het hom geantwoord: 16“Gaan maak al die Jode wat jy in Susan kan kry bymekaar. Vas ter wille van my. Vir drie dae lank moet julle dag en nag niks eet of drink nie. Ek en my diensmeisies sal net so vas. Al is dit in stryd met die voorskrif sal ek na die koning toe gaan. As ek dan daarvoor moet sterf, moet ek maar sterf.”

17Mordegai het toe gegaan en alles gedoen wat Ester hom laat weet het.

Ester se lewe was nie ideaal nie. Sy was ’n weeskind. Haar enigste familie was haar oom Mordegai – eintlik was hy haar neef[footnoteRef:1], maar heelwat ouer as sy. Dan word sy geforseer om selfs haar laaste familielid te los om koningin te word teen haar wil. Daar moet sy haar afkoms wegsteek en het sy geleef soos in ’n tronk – sy mag nie eers met haar man praat sonder sy toestemming nie! [1:  Ester 2:15: “Ester was die dogter van Abigajil, ’n oom van Mordegai wat haar as sy dogter aangeneem het.”] 


En tog is dit presies waar die Here haar wou hê! 

Vers 14: “Wie weet of dit nie miskien juis met die oog op ’n tyd soos hierdie is dat jy koningin geword het nie!”

Is dit nie wat die Here vandag vir jou ook sê nie? Is jy nie presies waar jy moet wees om jou lig te laat skyn nie? Glo jy dat God in beheer is? Glo jy dat Hy weet wat Hy doen? Glo jy dat Hy jou gesit het net waar jy moet wees?

Is dinge moeilik by jou werk? Doen iets!
Is dinge moeilik by jou huis? Doen iets!
Wat is in JOU lewe aan die gang? Doen iets!

Hou op om net te kla en te wag en te hoop – doen iets! Glo dat jy presies is waar jy moet wees vir ’n tyd soos hierdie.

Maar wat? Wat  moet ons doen? 

Rick Warren sê so waar:
God calls everybody to use the gifts and the passion that they have, but not everyone picks up the phone. – Rick Warren

Tel jy die telefoon op as God bel? Hoe weet ek wat God vir my wil sê? Wel, volg Ester se voorbeeld.
1. Kry al die hulp wat jy kan. Ester het gevra dat Mordegai en al die Jode vir haar bid. Wie bid vir jou? En vir wie bid jy? Het jou kleingroep al gepraat oor waarvoor elkeen hier is? En bid julle vir mekaar?
2. Spandeer tyd saam met God. Alleen tyd. Luister na God. Luister na jou Pa. Hoekom is ek hier? Wat wil U hê moet ek doen?
"Prayer is not our attempt to make contact with God, but a sign of our confidence, fragile sometimes, that God . . has always been present, awaiting our invitation to come and be at home in us. .. If we enter into conversation with God, we cannot know beforehand where it will lead."
Dominican friar Timothy Radcliffe in preface to "The Heart in Pilgrimage" by Eamon Duffy (2013).

Jy is hier vir ’n tyd soos hierdie. Wat doen jy daaraan? God het reeds iets gedoen – Hy het jou hier gesit. Nou is die bal in jou hande. DOEN IETS!

Amen.

